
ነሐሴ 25 ቀን 2008 

እንደምን ዋላችሁ 

 

የሥራ ማጠናቀቂያ ጊዜ ሁሌም ቢሆን  የጣፋጭ መራራ ነው፡፡ ዛሬም የሆነው 
ይኸው ነው፡፡ ያለፉትን ሦስት ዓመታት መለስ ብዬ ስቃኝ፤ ባሳየነው መሻሻል 
በእጅጉ ብኮራም፤ ምን ያህል ርቀት ወደፊት መÒዝ እንዳለብን ግን እገነዘባለሁ፡፡ 
የአሜሪካና የኢትዮጵያን ግንኙነት አስመልክቶ ትኩረታችን በሦስት ዋና ዋና 
ጉዳዮች ላይ ነበር- ልማትና የኢኮኖሚ ዕድገት፤ ሰብዓዊ መብትና መልካም 
አስተዳደር እንዲሁም ክልላዊ ሰላምና ደህንነት፡፡ ኢትዮጵያዊያን የሚመኙትን 
መጪ ጊዜ ለማግኘት ከፈለጉ ሦስቱም ያስፈልጋሉ፡፡ ሁሉም ራሳቸውን የቻሉ 
ጉዳዮች ቢሆኑም፤ የተሳሰሩ ናቸው፡፡ በሁሉም ዘርፍ ስኬት ከሌለ በአንዱ ብቻ 
ስኬት ሊኖር አይችልም፡፡  

 

ኢትዮጵያ ሁነኛ የአሜሪካ አጋር ነች፡፡ ፕሬዚዳንት ኦባማ ባለፈው ዓመት 
ያደረጉት ጉብኝት በኢትያጵያ በአምባሳደርነት ከቆየሁባቸው ጊዜያት ከፍተኛውን 
ሥፍራ የሚይዝ ነው፡፡ ጉብኝቱ የኢትዮጵያ ሕዝብ በሦስቱ ዋና ዋና ጉዳዮች ላይ 
የተመሰረተውን የሁለቱ አገራት ግንኙነት የሚፈጥረውን መልካም አጋጣሚ 
መጠቀም እንዲችል ድጋፍ ለማድረግ የገባነውን ቃል ኪዳን የሚያረጋግጥ ነው፡፡ 

 

እያንዳንዳችሁ የኤምባሲውን ግቦች ለማሳካት የየራሳችሁን አስተዋጽኦ 
ታደርጋላችሁ፡፡ እናም ባለፉት ሦስት ዓመታት በትምህርት፤ በጤና፤ በግብርናና 
በጥበብ ዘርፎች በጋራ ባከናወናቸው ሥራዎች፤ እኔ የተሰማኝን ደስታና ኩራት 
እናንተም እንደተሰማችሁ ተስፋ አደርጋለሁ፡፡ እናንተ ኢትዮጵያንና የኢትዮጵያን 
የልማት ግቦች ለማሳካት የሚያስችሉ የተለያዩ ፕሮግራሞችን በማከናወን ላይ 
ናችሁ፡፡ መንግስታዊ ባልሆኑ ድርጅቶችና ዓለም አቀፍ አስፈጻሚ አጋሮች 
አማካኝነት የትምህርትና ጤና ጥራትና ተደራሽነትን እያሳደግንና የግብርና 
ውጤቶችንና የሥነ ምግብ ተደራሽነትን እያሻሻልን ነው፡፡  



 
 

 

የምናከናውናቸው ተግባራት አመቺ የቢዝነስ ሁኔታ በመፍጠር፤ የስራ ፈጠራን 
በማበረታታትና የሁለቱን አገራት የሚጠቅሙ የኢኮኖሚ ትስስርን በማጠናከር 
ረገድ ድጋፍ እያደረጉ ነው፡፡ የተባበሩት መንግስታት በደቡብ ሱዳንና የአፍሪካ 
ሕብረት በሶማሊያ ለሚያደርጉት የሰላም ማስጠበቅ ሥራ ኢትዮጵያ አስተዋጽኦ 
የማድረግ አቅJ እንዲያድግ ድጋፍ በማድረግ ላይ ነን፡፡ 

 

ሁሌም ዋጋ የምሰጣቸውን ዋና ዋና ጉዳዮች በጥቂቱ ላካፍላችሁ እወዳለሁ፡፡ ዛሬ 
የኢትዮጵያ ልጆች በአማርኛ፣ በኦሮምኛ፣ በሶማሊኛ፣ በትግርኛና በሌሎችም 
በርካታ ቋንቋዎች  የተዘጋጁ  አዳዲስ የመማሪያ መጽሐፍትን አግኝተዋል፡፡ 
በጤናው ዘርፍ፤ ከኤች አይ ቪ ጋር የሚኖሩ ወገኖች በበሽታው ከመጠቃት ይልቅ 
ሕክምና በማግኘት ላይ ናቸው፡፡ እንደ ፖሊዮ፣ ወባ፣ ትራኮማና ሌሎች የተዘነጉ 
የትሮፒካል በሽታዎችን መቆጣጠር በሚቻልበት ደረጃ ላይ ተደርሷል፡፡ ኢትዮጵያ 
የእናቶችና የሕጻናት ጤናን በማስፋፋት የምዕተ ዓመቱን ግቦች ለማሳካት 
ለምታደርገው ጥረት የእናንተ ድጋፍ በእጅጉ ወሳኝ ነው፡፡ አዲስ አበባ የሚገኘውን 
ሃምሊን የፊስቱላ ሆስፒታልን መጎብኘት ጨምሮ ፊስቱላን ለመከላከል 
የሚጥሩትን ለማገዝ ያደረግነው ድጋፍ ሁሌም ይታወሳኛል፡፡ እንደ ቀድሞ 
የውጭ ግብርና አገልግሎት ኦፊሰርነቴ፣ ለእኔ እጅግ አስፈላጊ በሆነው የግብርና 
ዘርፍም ለኢትዮጵያዊያን አርሶ አደሮች የተሻሻሉ ዘሮችንና ማዳበሪ ማቅረብ 
ችለናል፡፡ መጪውን መመገብ በተሰኘው ፕሮግራም አማካኝነትም አርሶ አደሮች 
ችግርን የመቋቋም አቅም እንዲያጎለብቱ ድጋፍ አድርገናል፡፡  

 

በባህል ዘርፍም በሴት አርቲስቶች መካከል የልምድ ልውውጥ እንዲደረግ፣ 
የላሊበላ አብያተክርስቲያናት እንዲጠገኑና በሐረር የሚገኙ እስላማዊ ሰነዶች 
እንዲጠበቁ ድጋፍ አድርገናል፡፡ ለኢትዮጵያ ሴቶች፣ ወጣቶችና አካል ጉዳተኞች 
መልካም ዕድሎችን ማስፋት ቀዳሚ ተግባራችን አድምገን ሥንሰራ ቆይተናል፡፡ 

 

በሴቶችና መገለል በደረሰባቸው ማኅበረሰቦች ላይ ትኩረት አድርጋ ከምትሰራው 
Òደኛዬ ቦጌ ገብሬ ጋር የኬ ኤም ጂ (KMG) ፕሮጀክትን ለመጎብኘት በከንባታ 



 
 

ያደረኩት ጉብኝት ሌላው የሚጠቀስ ጉዳይ ነው፡፡ እነዚህን ጅምሮች አስመልክቶ 
በኤምባሲያችን ግንብ ላይ የሚሰቀሉት ባነሮች ቀኔን ብሩህ አድርገውታል፡፡ 
እንዲሁም ጾታን መሰረት ያደረገ ትንኮሳ ይቁም የሚለው የ16 ቀን ዘመቻ 
ትኩረት እንዲያገኝ አድርገዋል፡፡  

 

በኢትዮጵያ ባለፉት 50 ዓመታት ታይቶ የማይታወቀውን አስከፊ ድርቅ 
ለመቋቋም ያደረግነው የጋራ ርብርብ በመጨረሻው የሥራ ዘመኔ ያከናወነው 
ታላቅ ተግባር ነው፡፡ እኔ ከኢትዮጵያ ጋር ያለኝ ትስስር የሚጀምረው እ.ኤ.አ 
ከ1980ዎቹ ከተከሰተው ድርቅና ዓለም አቀፍ ማኅበረሰብ ድርቁን ለመግታት 
የሰጠው ምላሽ  እንደሆነ ብዙዎቻችሁ ታውቁ ይሆናል፡፡ ያንን አስከፊ ታሪክ 
እያስታወስን፤ ኢትዮጵያ የዚህን ዓመት ድርቅን ለመቋቋም ያሳየችው ብቃት 
አገሪቱ ባለፉት 30 ዓመታት ምን ያህል እንደተለወጠች ግልጽ ማሳያ ነው፡፡ 
ሰብዓዊ ቀውሱን በመግታት ረገድ የኢትዮጵያ መንግስት ያሳየው መሻሻልና 
ያስገኘው ስኬት በከፊል የኢትዮጵያውያንና የአሜሪካዊያን የኤምባሲው ሰራተኞች 
የሥራ ውጤት ነው፡፡ በአሃዝ ሲገለጽ ዩ ኤስ ኤ አይ ዲ ከጥቅምት 2007 አንስቶ 
ለ 4 ሚሊዮን ተረጂዎች ግምቱ ወደ 675, 000 ሜትሪከ ቶን የምግብ ዕርዳታ 
ድጋፍ አድርÒል፡፡ ይህም 350 የኦሎምፒክ የመዋኛ ገንዳዎችን የሚሞላ ዕርዳታ 
ማለት ነው፡፡ ይሁን እንጂ እነዚህ አሃዞች በተናጠል የኤምባሲው ሰራተኞች 
በሳምንታዊው የአስቸኳይ ግብረ-ኃይል ስብሰባ ላይና በ 9 ክልሎች በተለይም 
በኤልኒኖ ክፉኛ በተጠቁ አካባቢዎች ከእናንተ ጋር ባደረኩት ጉብኝት ያሳየውን 
ውስጣዊ ስሜትና ድምር ጉልበት ሙሉ ለሙሉ አይገልጹም፡፡ 

 

የምሰናበታችሁ በሰራናቸው መልካም ሥራዎች ክብር እየተሰማኝ ነው፡፡ በቅርቡ 
እየተከሰቱ ያሉ ሁኔታዎች የኢትዮጵያ ሕዝብና መንግስት እስከአሁን 
ያደረÒቸውን መሻሻሎች የማስተÒጉል አቅም ያላቸው በመሆኑ ስጋት ይሰማኛል፡፡ 
የኤምባሲውን ሰራተኛ ጨምሮ በኢትዮጵያ ፍርሃትና ስጋት እንዳለ አውቃለሁ፡፡ 
በተለያየ ደረጃ የሚገኙ የመንግስት ባለስልጣናት በህገ መንግሥቱ የተረጋገጡትን 
ዲሞክራሲያዊ መንግስት ሰብአዊ መብትና የህግ የበላይነት እንዲያከብሩ 
የኢትዮጵያ መንግስትን እየጠየቅን ለዚህም አብሮ መስራታችንን እንደምንቀጥል 
ልገልጽላችሁ እወዳለሁ፡፡ ፕሬዚዳንት ኦባማ ባለፈው ዓመት እንዳሉት “ 



 
 

ለጋዜጠኞች፣ ለሚዲያና ለተቃውሞ ድምጾች ምህዳሩን ማስፋት ጠቅላይ 
ሚንስትሩና ገዢው ፓርቲ ያስቀመጡትን አጀንዳ የሚያጠናከር እንጂ 
የሚያደናቅፍ አይደለም”  

 

የቀደምት ዲሞክራሲ አራማጅ በሆነችው አሜሪካም ቢሆን፣ ያሉብንን ተግዳሮቶች 
ተገንዝበን፣ እነሱን ለመቅረፍ መስራታችንን ቀጥለናል፡፡ ሃሳብን በነጻነት መግለጽ 
መሰብሰብ ግልጽነትና ተጠያቂነት የመልካም አስተዳደርና ዲሞክራሲ አስፈላጊ 
አላባዎች ናቸው፡፡ 

 

የአሜሪካ ረዳት የውጭ ጉዳይ ሚኒስትር ቶም ማልኖውስኪ በቅርቡ allafrica.com በጻፉት ጦማር 
“ሁለቱ አገራት ባላቸው የጋራ ጥቅምና ወዳጅነት ምክንያት አሜሪካ በኢትዮጵያ ብልጽግና፣ መረጋጋትና 
ስኬታማነት የራስዋ ድርሻ አላት፡፡ ኢትዮጵያ በመልካም ጎዳና ላይ ስትሆን፤ ሌሎችን ማነሳሳትና  
መርዳት ትችላለች፡፡ በሌላ በኩል በኢትዮጵያ ለረጅም ጊዜ የሚቆይ ቀውስ ሲከሰት ፤ ሁለቱ አገራት 
በጋራ ለማሳካት ያለሙትን ግብ ያኮስሳል” ብለዋል፡፡ 

መልዕክታችን ግልጽ እንደሆነ ሊታወቅ ይገባል- ኢትዮጵያ እንድትለማና ስኬታማ እንደትሆን የሚፈልግ 
ሁሉ፣ ኢትዮጵያ ጠንካራ የምትሆነው ሁሉም ድምጾች ተደማጭና መንግስትም ለሁሉም ተጠያቂ 
ሲሆን እንደሆነ ሊገነዘብ ይገባል፡፡ ሕግን ያልተከተለ እስርና እንግልት ሊቆም ይገባል፡፡  

 

ስሰናበታችሁ ሰላማዊና የበለጸገች ኢትዮጵያን ለማየት ያስቀመጥነውን የጋራ 
ራዕይ በአዲሱ ዓመት ለማሳካት ጠንክራችሁ መስራታችሁን እንደምትቀጥሉ 
እረዳለሁ፡፡ 

 

ለአሜሪካና ለኢትዮጵያ ላበረከታችሁት አገልግሎትና ድጋፍ ሁላችሁንም ላመሰግን 
እወዳለሁ፡፡ የቀድሞ የማኔጅመንት ካውንስለር ኤሪክ ሊንድበርግ እንደ መሪ ቃል 
የሚጠቀመውን “ማኔጅመንት የዲፕሎማሲ አንቀሳቃሽ” ነው የሚለውን አባባል 
አምንበታለሁ፡፡ ሕይወቴና ሥራዬ የተቃና እንዲሆን ድጋፍ ላደረጋችሁ 
የኤምባሲው አትክልተኞች፣ አሽከርካሪዎች፣ ጥበቃዎችና የሽኝትና የአቀባበል 
ባለሙያዎች ሁሉ ያለኝን አድናቆት ልገልጽ እወዳለሁ፡፡ ኤምባሲው 



 
 

የኢትጵያዊያን ሰራተኞቹን መብት ለማስከበር አቅም የፈቀደውን ሁሉ 
እንደሚያደርግ እንድታውቁ እፈልጋለሁ፡፡ 

 

በግላችሁ ስኬትን ለኢትዮጵያም ብሩህ መጪ ጊዜ እንዲሆን መልካም ምኞቴን 
በመግለጽ እሰናበታችኋለሁ፡፡ 

 

አመሰግናለሁ 

 


